
Г. п. Шуміліна быў акупіраваны нямецка-фашысцкімі захопнікамі 8 ліпеня 1941 г. Гітлераўцы 

ператварылі Шуміліна ў моцны вузел абароны з развітай акруговай сістэмай траншэй і апорных 

пунктаў, якія прыкрывалі пераправы цераз Заходнюю Дзвіну.  

У канцы мая 1944 года камандуючы 43-й арміі генерал-лейтэнант А. Б. Белабародаў паставіў 

задачу па вызваленні Шуміліна перад камандзірам першага стралковага корпуса генерал-

лейтэнантам Н. А. Васільевым.  

Раніцай 22 чэрвеня пачалася разведка боем, якая працягвалася да ночы. У выніку яе 

ўдалося авалодаць другой, а часткова і трэцяй траншэямі варожай абароны.  

23 чэрвеня войскі 1-га Прыбалтыйскага фронту часткай сіл скавалі праціўніка ў раёне 

Шуміліна, а галоўнымі сіламі абышлі яго з захаду і паўднёвага ўсходу. Больш за дзвюх гадзін 

артылерыя і авіяцыя наносілі масіраваныя ўдары па праціўніку, які ўмацаваўся ў Шуміліне. За гэты 

час галоўныя сілы 306-й стралковай дывізіі з захаду, а 179-й стралковай дывізіі з усходу абышлі 

гарпасёлак. Роўна ў 12 гадзін дня пачаўся адначасовы штурм усімі сіламі дывізій, у выніку чаго вораг 

быў акружаны і амаль поўнасцю знішчаны. Да 14 гадзін дывізіі першага корпуса поўнасцю авалодалі 

Шумілінам. 

Шуміліна вызвалена 23 чэрвеня 1944 г. воінамі 51-й (генерал-маёр С. В. Чэрнікаў) і 71-й 

(генерал-маёр І. П. Сівакоў) стралковых дывізій 23-га гвардзейскага стралковага палка 6-й 

гвардзейскай арміі, 179-й (генерал-маёр М. М. Шкурын) і 306-й (генерал-маёр М. І. Кучаравенка, 

стралковых дывізій, 10-й асобнай танкавай брыгады (палкоўнік М. У. Волкаў) і 39-га гвардзейскага 

мінамётнага палка (падпалкоўнік П. В. Шутаў) 1-га стралковага корпуса 43-й арміі 1-га 

Прыбалтыйскага фронту. 

УСПОМНІМ ІХ ПАЙМЕННА 

 

У 1943 годзе часці Чырвонай Арміі, нягледзячы на шалёнае супраціўленне гітлераўскіх 

войск, падышлі да вёсак Бываліна, Сіроціна, Мазурыца, Казаногава, Чысці, выйшлі да Заронаўскага 

возера і вымушаны былі спыніцца. Справа ў тым, што тылы і артылерыя не паспявалі за хуткім 

рухам нашых войск. Выкарыстаўшы гэта, гітлераўцы замацаваліся на найбольш зручных пазіцыях і 

ўзвялі, па выказванню нямецкіх генералаў, «непрыступную лінію абароны». Асабліва гітлераўцы 

ўмацавалі Шуміліна, як вельмі важны пункт у тактычных адносінах. Тут у чатыры бакі ішлі шасэйная 

і палепшаныя грунтовыя дарогі, чыгунка, якая звязвала Віцебск і Полацк. 

На працягу восені сорак трэцяга і вясны сорак чацвёртага года фашысты апаясалі Шуміліна 

трыма лініямі акопаў і траншэй, дротавымі загародамі, замініравалі подступы, якія праходзілі на 

адлегласці 8 кіламетраў ад Шуміліна і непасрэдна перад гарадскім пасёлкам. Кожная з гэтых ліній 

абароны змыкалася з ланцугом азёр, пачынаючы ад Заронаўскага аж да Лескавіцкага. Ва ўсёй 

паласе абароны былі створаны апорныя пункты. Здавалася, прарваць яе няма ніякай магчымасці. 

Так лічылі і гітлераўскія генералы. 

Я хачу папрасіць прабачэння ў чытача за тое, што так падрабязна расказваю аб тым, як была 

арганізавана абарона праціўніка. На мой погляд, гэта дапаможа лепш зразумець тыя цяжкасці, з 

якімі давялося сутыкнуцца нашым вайскам пры вызваленні Шуміліна, якое лічылася, дарэчы, 

«ключом» да Віцебска. 

Найбольш умацаваным апорным вузлом быў раён чыгуначнагага вакзала. Цагляныя 

будынкі, размешчаныя тут, былі ператвораны ў своеасаблівыя доты, дзе былі ўстаноўлены 

звычайныя і буйнакаліберныя кулямёты. На гарышчах драўляных дамоў таксама стаялі кулямёты, на 

вышыні, размешчанай на цяперашняй вуліцы Карла Маркса, абсталяваны мінамётныя гнёзды. Усё гэта 

было агароджана драцяной загародай. З назіральнага пункта, размешчанага на воданапорнай вежы, 

добра праглядаліся ўсе подступы да чыгункі. 

Прыглядзіцеся сёння ўважліва да сцен гэтых цагляных пабудоў, якія захаваліся з таго часу, – 

вакзала, магазіна, складоў. I вы заўважыце тысячы выбоін – гэта сляды жорсткіх баёў. Гітлераўцы 

хаваліся за тоўшчай мураваных сцен, а нашы воіны ішлі ў наступленне па адкрытай мясцовасці. 

Шмат часу прайшло з тае пары. Але і цяпер я да драбніц памятаю той дзень, калі пачалася 

аперацыя «Баграціён». Усю ноч з 22 на 23 чэрвеня ліў дождж. Нават раніцай. калі золак зайграў над 

зямлёй, у небе віселі сівыя хмары. Развезла дарогі, нізіны напоўніліся вадой. Нярэдка байцам 

даводзілася ісці па калена ў вадзе, падаць пад агнём праціўніка прама ў лужыны або на вязкую, 

размяклую ад вады зямлю. 

Асабліва ўпартае супраціўленне аказвалі фашысты ў раёне паміж Гараваткай і 

Каравайніцай, на ўмацаваных вышынях Тропіна і Дзюбянкі, Тошніка і Рылькова. Каб пераламіць ход 

бою, гітлераўцы паспрабавалі перайсці ў контратаку пры падтрымцы танкаў. Аднак гэта не 

дапамагло. Нішто ўжо не магло стрымаць магутны націск савецкіх войск. 

Пад прыкрыццём нашай артылерыі каля 11 гадзін 23 чэрвеня, пераадольваючы пад 

варожым агнём адкрытую мясцовасць, падраздзяленні падышлі да апорнага вузла ў раёне 



чыгуначнага вакзала. Першым да чыгуначнага насыпу, дзе цяпер размешчаны склады 

хлебапрыёмнага прадпрыемства, прарваўся ўзвод пад камандаваннем лейтэнанта А. В. Лук’янава. 

Лічаныя метры аддзялялі нашых байцоў ад ворага, аднак пераадолець іх было няпроста – 

прыціскалі да зямлі варожыя кулі. Гітлераўцы вялі шалёны кулямётны агонь з будынка, дзе 

размешчаны цяпер чыгуначны магазін, які быў ператвораны ў амаль непрыступны дот. Байцы ўзвода 

Лук’янава адкрылі моцны кулямётны і аўтаматны агонь па амбразурах будынка, каб не даць 

фашыстам магчымасці весці прыцэльную стральбу. Выкарыстаўшы гэты момант, аддзяленне 

сержанта Грыгор’ева хутка пераадолела чыгуначнае палатно, каб выбіць акупантаў з іх сховішча. 

Але нечакана нашы воіны трапілі пад знішчальны кулямётны агонь, які вялі гітлераўцы, што заселі 

на гарышчах драўляных дамоў у раёне былой хлебапякарні. Але яшчэ аднаму нашаму аддзяленню 

ўдалося пераадолець чыгуначнае палатно. У гэтай кароткай схватцы загінуў баец Георгій Васільевіч 

Ламакін, які прыкрываў агнём сваіх таварышаў. Смяртэльна паранены быў і лейтэнант Анатоль 

Васільевіч Лук’янаў. 

Камандаванне ўзводам прыняў на сябе сержант Грыгор’еў. Ён загадаў знішчыць агнявыя 

кропкі на гарышчах дамоў. А затым павёў аддзяленне на штурм дамоў, размешчаных на чыгуначным 

вакзале. У ходзе атакі кулямётнай чаргой быў забіты сержант Георгій Міхайлавіч Грыгор’еў. Смерцю 

храбрых загінуў і баец Уладзімір Уладзіміравіч Белавус. 

Байцы на чале з партгрупоргам роты старшым сержантам Канатоўскім зайшлі ў фланг 

фашыстам, якія трымалі абарону ў будынку цяперашняга магазіна. Малодшы сержант Іван 

Нікіфаравіч Міхайлаў наблізіўся да амбразуры і з-за вугла кінуў у яе гранату. Пачуўся выбух. 

Кулямёт змоўк. Аднак і сам Міхайлаў загінуў ад варожай аўтаматнай чаргі. Убачыўшы гэта, байцы 

смела кінуліся наперад, закідалі гранатамі і знішчылі аўтаматнымі чэргамі гітлераўцаў, якія трымалі 

тут абарону. У гэтым баі загінуў і баец Сямён Васільевіч Зымбекаў. 

У гэты ж час байцы аддзяленняў сержантаў А. М. Саф’янава і I. З Антонава падабраліся да 

чыгуначнага палатна насупраць вакзала. Пад прыкрыццем аўтаматнага і кулямётнага агню ім 

удалося абыйсці будынак вакзала з фланга і ўварвацца ў памяшканне. Завязалася рукапашная 

схватка. У выніку ўсе гітлераўцы, якія тут знаходзіліся, былі знішчаны. У гэтым баі смерцю храбрых 

загінулі сержанты Андрэй Міхайлавіч Саф’янаў і Ілля Захаравіч Антонаў, байцы Міхаіл Садыкавіч 

Садыкаў і Фёдар Паўлавіч Землякоў, двое байцоў былі паранены. 

У выніку ўпартых баёў нашым падраздзяленням удалося замкнуць кальцо акружэння ў раёне 

вуліцы Юбілейная, а рота капітана Кузьмянкова, адбіўшы варожую контратаку, падышла да 

чыгуначнага пераезду. Тут нашы байцы былі сустрэты шалёным кулямётна-мінамётным агнём 

фашыстаў. Быў паранены камандзір роты. Аднак ён працягваў кіраваць боем. Мы неслі страты. 

Смяртэльна параненым аказаўся баец Маісей Ізраілевіч Козін, кулямётная чарга скасіла 

санінструктара, старшага сержанта Ніну Сурыну, якая аказвала дапамогу параненым. У рэшце рэшт 

быў прароблены праход у дротавай загароджы на левым фланзе варожай абароны. Байцы з 

воклічам «За Радзіму – наперад!» кінуліся на ворага. Адным з першых у варожую траншэю 

ўварваўся сержант Іспусінаў. Бой працягваўся нядоўга. Частка гітлераўцаў была знішчана, многія 

здаліся ў палон. Толькі асобныя паспрабавалі адысці па вуліцы Базная (цяпер імя Зіны Партновай). 

Аднак усюды іх чакала смерць. Так быў разгромлены апошні вузел варожай абароны ў гарадскім 

пасёлку Шуміліна. У гэтым баі смерцю храбрых загінулі камандзір аддзялення сержант Андрэй 

Іванавіч Гушчын, байцы Акамбай Журбекаў, Дзмітрый Іванавіч Нямых, Дзмітрый Мікалаевіч Уманаў. 



40 гадоў прайшло з тае пары, як воіны-вызваліцелі выгналі з шумілінскай зямлі фашысцкіх 

захопнікаў. Цяжкі і гераічны быў гэты час, з горыччу і радасцю. З горыччу, бо ў жорсткіх баях гублялі 

мы сваіх баявых сяброў, з радасцю ад усведамлення таго, што вызвалены ад ворага яшчэ адзін 

кавалачак шматпакутнай беларускай зямлі. 

За вызваленне раёна склалі свае галовы 8 тысяч салдат і афіцэраў Савецкай Арміі. Ніколі 

не згасне ў народзе памяць аб тых, хто ў імя шчаслівай будучыні сваёй Айчыны ахвяраваў самым 

дарагім, што ёсць у чалавека, – сваім жыццём. Памяць гэта светлая. 

А. Кузьмін,  

удзельнік баёў за вызваленне Шуміліна,  

былы намеснік камандзіра батальёна,  

капітан у адстаўцы 


